Ioan, y disgybl annwyl (24)
Yr un sydd wedi bodoli o'r dechrau cyntaf – dyn ni wedi ei glywed e a’i weld e. Do, dyn ni wedi edrych arno â'n llygaid ein hunain, a’i gyffwrdd â’n dwylo! Gair y bywyd!

Golau ydy Duw; does dim tywyllwch o gwbl ynddo. (1 Ioan 1:1,5)

Dyma adnodau o lythyr cyntaf Ioan. Mae’n sôn am Air y Bywyd a Duw fel goleuni. Atgoffa dy hun o’r adnodau ar ddechrau efengyl Ioan. Mae’r neges yn yr peth! Mae’n pwysleisio fod Iesu wedi bodoli o’r dechrau, ac mai ef yw golau’r byd. Mae Duw y Tad a’r Mab yn un, a does dim tywyllwch yn agos iddyn nhw.

Pam mae Ioan yn ysgrifennu? Dyma pam: Er mwyn i ‘...chithau brofi’r wefr gyda ni o rannu yn y berthynas yma gyda Duw y Tad, a gyda'i Fab, Iesu y Meseia. Dyn ni’n ysgrifennu hyn er mwyn i ni i gyd fod yn wirioneddol hapus.’ (1 Ioan 1:3)
Wyt ti wedi bod mor frwdfrydig am rhywbeth fel bod rhaid i ti ffonio dy ffrindiau i ddweud wrthyn nhw, iddyn nhw gael rhannu’r un profiad? 
Dyma be sy’n bod ar Ioan! Mae ei fywyd yn llawn i’r ymylon, ac mae ei berthynas gyda Duw mor gyffrous, mor agos a mor fyw ei fod o’n eiddigeddus drostyn ni, mae o eisiau i ni brofi’r un wefr.

Sut mae rhannu yn y wefr?

Ond cafodd pawb wnaeth ei dderbyn, (sef y rhai sy’n credu ynddo) hawl i ddod yn blant Duw. ....Duw sydd wedi eu gwneud nhw’n blant iddo’i hun! (Ioan 1:11-12)
Cyfeiriodd Iesu at ei ddisgyblion ar ddiwrnod ei fradychu fel, "Fy mhlant annwyl i..’ (Ioan 13:33). Fel dw i wedi ddweud o’r blaen (gw. rhif 21) mae Ioan eisiau i ni gyd ddod yn blant i Dduw. Sail ei wefr yw’r berthynas agos yma â Duw, a’r cariad sy’n ei glymu at Iesu. Mae ei lythyr cyntaf yn sôn am fod yn blant i Dduw ac am gariad –  cariad at ein gilydd a chariad at Dduw. 
7 Ffrindiau annwyl, gadewch i ni garu'n gilydd, am fod cariad yn dod oddi wrth Dduw. Mae pawb sy'n caru fel hyn wedi ei eni’n blentyn i Dduw ac yn nabod Duw. 8 Os ydy’r cariad hwn ddim gan rywun, dydy'r person hwnnw ddim yn nabod Duw chwaith – am mai cariad ydy Duw. (1 Ioan 4:7)

Mae Ioan yn cyfeirio mwy nag 20 gwaith at garu neu gariad yn pennod 4 o’i lythyr cyntaf. Does dim posib bod yn Gristion heb gariad, ac mae Ioan yn gwybod hyn yn well na neb. Roedd o’n hyderus fod Iesu’n ei garu, ac mae ei lythyr yn profi ei fod yn caru Iesu. Mae’n awyddus tu hwnt i Gristnogion sylweddoli pwysigrwydd cariad. Nid cariad rhamantus, rhosod cochion a cherdyn Santes Dwynwen sy’n gallu diflannu fel eira yn yr haul, ond cariad sy’n dod o Dduw ei hun – agape, cariad o’r ewyllys.

Pwysleisiodd Ioan nifer o weithiau yn ei lythyrau bod posib dangos cariad yn weithredol,

Dyma sut mae bod yn siŵr ein bod ni’n ei nabod e ac yn perthyn iddo – trwy fod yn ufudd iddo. (1 Ioan 2:3)
Ond os ydy rhywun yn ufudd i beth mae Duw’n ddweud, mae’n amlwg fod cariad Duw yn llenwi bywyd y person hwnnw. (1 Ioan 2:5)
Mae caru Duw yn golygu bod yn ufudd iddo (1 Ioan 5:3)
Ystyr cariad ydy ein bod ni’n byw fel mae Duw’n dweud wrthon ni. (2 Ioan 1:6)
Mae’n amlwg fod Ioan yn byw y bywyd, nid dweud y geiriau yn unig. Er mwyn byw’r bywyd Cristnogol i’r eithaf rhaid bod yn ufudd i orchmynion Duw. Rhaid byw fel mae Duw’n dweud wrthon ni. A dydy hynny ddim ond yn bosib yn nerth yr Ysbryd Glân.
Wyt ti wedi holi dy hun i weld lle rwyt ti’n sefyll? Wyt ti’n byw bywyd sy’n gyson â gair Duw? Os wyt ti eisiau profi’r wefr mae Ioan yn sôn amdani rhaid i ti adael i Dduw reoli dy fywyd di.

